
IPIZ UUM TINJAU PELAKSANAAN PROJEK SBBA SMART SAWAH LZNK BERSAMA BOUSTEAD PLANTATIONS

UUM ONLINE: Kedah, 2 September 2926 — Institut Penyelidikan dan Inovasi Zakat (IPIZ), Universiti Utara Malaysia (UUM) mengadakan lawatan ke Projek SBBA Smart Sawah,
Lembaga Zakat Negeri Kedah (LZNK) bagi meninjau pelaksanaan inisiatif pertanian pintar yang dilaksanakan dengan penglibatan Boustead Plantations Berhad.

Delegasi IPIZ UUM terdiri daripada Prof. Dr. Abdul Halim Abdul Majid, Dr. Mohd Murshidi Mohd Noor dan Dr. Amirul Hageem.

Lawatan berkenaan memberi peluang kepada delegasi untuk melihat secara dekat pelaksanaan Projek SBBA Smart Sawah serta mendapatkan penerangan mengenai pengurusan,
operasi dan pendekatan pertanian moden yang digunakan dalam usaha meningkatkan produktiviti serta keberkesanan pengurusan sawah.

Delegasi turut mengadakan perbincangan bersama pihak Boustead Plantations Berhad mengenai pelaksanaan projek serta potensi kerjasama strategik yang boleh diterokai antara
universiti, institusi zakat dan pihak industri.

Menurut Dr. Mohd Murshidi, lawatan lapangan seperti ini penting bagi membolehkan penyelidik memahami pelaksanaan sebenar sesuatu projek, selain menilai aspek yang boleh
diperkukuh dari sudut penyelidikan, tadbir urus dan pembangunan model yang memberi impak kepada golongan sasaran.

“IPIZ bukan sahaja memberi perhatian kepada aspek teoritikal berkaitan zakat, malah berusaha menghubungkan penyelidikan dengan realiti pelaksanaan di lapangan. Kerjasama
dengan LZNK dan pihak industri membolehkan kepakaran akademik dimanfaatkan dalam membangunkan model yang lebih praktikal, mampan dan berimpak,” katanya.

Lawatan itu juga menjadi platform untuk memperkukuh jaringan kerjasama antara UUM, LZNK dan Boustead Plantations Berhad, khususnya dalam penerokaan pendekatan inovatif
bagi memanfaatkan dana dan instrumen kewangan sosial Islam untuk pembangunan ekonomi masyarakat.

Pelaksanaan SBBA Smart Sawah dilihat mempunyai potensi untuk menjadi antara model pembangunan pertanian yang menggabungkan elemen pemerkasaan ekonomi, pengurusan
profesional, teknologi serta kerjasama strategik antara institusi zakat, akademia dan industri.

